FADILETI DŽUME-NAMAZA

Neka je hvala Allahu, dž.š., Gospodaru svih svjetova, Koji je učinio petak posebnim danom i danom okupljanja muslimana. Neka su salavat i selam na Njegovog miljenika i poslanika Muhammeda, s.a.v.s., koji nas je obavijestio o važnosti i vrijednosti klanjanja džume-namaza.

Braćo moja u Dini Islamu! Danas ćemo se ukratko podsjetiti na važnost obavljanja džume-namaza. Ova tema se nameće kao nužna, jer većina muslimana posjećuje džamiju samo petkom u podne, dok veliki broj ljudi čak ni tada ne uviri u ovo mubarek mjesto. S druge strane, solidan broj ljudi preskače po neku džumu, dok neki od klanjača nisu svjesni vrijednosti džume i ne znaju kako se treba ponašati za vrijeme imamovog držanja hutbe. Zato je važno podsjetiti se na neka od najvažnijih pitanja vezana za klanjanje džume i dobro naučiti odgovore na njih.

Džuma-namaz je stroga obaveza (Farz-i ajn) svakom punoljetnom, pametnom i slobodnom muslimanu, koji nije musafir i koji nije spriječen obavezama koje život znače (kao što su posao ili škola). Smatrati da džuma nije obaveza znači suprostaviti se Allahovim, dž.š., propisima i sunnetu Muhammeda, s.a.v.s., odnosno, postati kafir (nevjernik).

O džumi-namazu Uzvišeni Allah je rekao: ''O vjernici, kada u petak ezan za džumu bude proučen, požurite da namaz obavite i poslove ostavite. To vam je bolje, ako znate. A kada se namaz završi, raziđite se po zemlji, tražite Allahove blagodati i Allaha mnogo spominjite, da biste uspjeh ostvarili!'' (El-Džumu'a, 9-10.)

Ovo lijepo, sažeto obraćanje našeg Gospodara trebalo bi da prihvatimo u malo opširnijoj formi, kao da je Uzvišeni rekao: ''O robovi moji, u petak se navrijeme pripremite za džumu i poranite u džamiju! Ako radite petkom, napravite pauzu na poslu i požurite na džumu, pa makar sa prvim ezanom. A kada završite sa džumom, vratite se na radna mjesta i tražite berićet u svom poslu, spominjući svoga Gospodara. Ja ću vam, zaista, berićet na oba svijeta darovati.''
Da je džuma obavezna muslimanima, potvrdio nam je i naš poslanik Muhammed, s.a.v.s., u mnogobrojnim hadisima. Poslušajmo neke od njih. Naš Habib, s.a.v.s., poručuje: ''Pozabavio sam se mišlju da naredim nekome da bude imam ljudima, a onda da popalim kuće onima koji ostavljaju džumu-namaz.'' (Muslim)
U drugom hadisu veli: ''Ili će se ljudi okaniti ostavljanja džume-namaza ili će im Allah srca zapečatiti, pa će postati nemarni.'' (Muslim)
Teško onim kućama, koje je Poslanik, s.a.v.s., poželio zapaliti i teško onim srcima, koje Uzvišeni Allah zapečati! 


Da bi se spustilo na tako nizak nivo, dovoljno je čovjeku da izostavi zaredom tri džume. Poslanik, s.a.v.s., opominje: ''Ko izostavi džumu, bez opravdana razloga, tri puta zaredom, Allah će mu srce zapečatiti.'' (Ebu Davud, Tirmizi, Nesa'i i Ibn Madže)
Na drugom mjestu je rekao: ''Ko bez opravdana razloga izostavi tri džume, bit će upisan među munafike.'' (Tirmizi)
Dakle, ko negira obaveznost džume, smatra se kafirom. Ko tri džume zaredom bez opravdanog razloga ispusti, smatra se munafikom. Nijedna od ove dvije kategorije ljudi na Ahiretu neće imati lijep kraj. Zato je onima koji izostavljaju džumu jako bitno da što prije obnove svoj islam i počnu klanjati džumu. Oni koji je budu klanjali, imat će lijepu nagradu i na Dunjaluku i na Ahiretu.
O vrijednost džume, Poslanik, s.a.v.s., je rekao: ''Ko se petkom okupa, očisti što bolje može, kosu namaže uljem ili se namiriše, potom porani u džamiju i ne rastavi dvojicu klanjača u safu i klanja što mu je propisano, a zatim kad imam izađe na mimber šuti, bit će mu oprošteni grijesi između te i prošle džume-namaza.'' (Buhari)
Zaista je ovo lijepa nagrada. Međutim, mnogi je ispuste. Naš šefadžija, s.a.v.s., nam poručuje: ''Kad rekneš nekome, ko sjedi ili stoji kraj tebe, dok imam uči hutbu, ''šuti'', već si progovorio.'' (Malik i drugi) 
Dakle, kada imam uči hutbu nema priče, šaptanja, smijanja, spavanja, javljanja na telefon, gurkanja i sl. Samo pažljivo slušanje. Bez obzira na to što je nekada hutba dosadna i nezanimljiva.

Braćo moja! Ne dopustite sebi da bez razloga gubite nagradu za džumu i ne budite od onih koji izostavljaju ili preskaču džume! Redovno ih klanjajte! Budite pravi muslimani, oni, od čije snage jedinstva svakog petka drhte srca nevjernika!

Molim Dragog Allaha da nam podari snage i svijesti, pa da redovno obavljamo džumu-namaz. Amin.
